
Электр энергиясын ички керектөөчүлөрдөн атайын укуктуу банкка келип түшкөн акча каражаттарын эсептөөнүн жана электр энергиясын иштеп чыгаруучу, берүүчү жана бөлүштүрүүчү компаниялардын ортосунда үлүштүк бөлүштүрүүнүн 
тартиби 

1. Ушул Тартип электр энергиясын (мындан ары - электр энергиясы) ички керектөөчүлөрдөн атайын укуктуу банкка келип түшкөн акча каражаттарын эсептөөнүн жана электр энергиясын иштеп чыгаруучу, берүүчү жана бөлүштүрүүчү компаниялардын (мындан ары – энергетика компаниялары) ортосунда үлүштүк бөлүштүрүүнүн механизмин аныктайт.
2. Отун-энергетикалык комплексти жөнгө салуу боюнча ыйгарым укуктуу мамлекеттик орган электр энергиясын ички керектөөчүлөрдөн атайын укуктуу банкка акча каражаттарынын келип түшүүсүнө күн сайын мониторинг жүргүзөт.

3. Отун-энергетикалык комплексти жөнгө салуу боюнча ыйгарым укуктуу мамлекеттик орган ай сайын:

1) бекитилген техникалык-экономикалык көрсөткүчтөрдүн негизинде төмөнкүлөрдү аныктайт:

- электр энергиясын бөлүштүргөн компаниянын (мындан ары – БЭК) тармагына электр энергиясынын келишинин пландалган көлөмүн;

- «Электр станциялар» ачык акционердик коомунун (мындан ары – ТЭС) товардык өнүмүн – электр энергиясынын келип түшүүчү пландык көлөмүн электр энергиясын сатып алуу тарифине көбөйтүү жолу менен, жеткирилген электр энергиясы үчүн «Электр станциялар» ачык акционердик коомуна БЭК тарабынан которулууга тийиш болгон акча каражаттарын;
- «Кыргызстан улуттук электр тармагы» (мындан ары – ТКУЭТ) ачык акционердик коомунун товардык өнүмүн – электр энергиясынын келип түшүүчү пландык көлөмүн электр энергиясын берүүнүн тарифине көбөйтүү жолу менен, жеткирилген электр энергиясы үчүн «Кыргызстан улуттук электр тармагы» ачык акционердик коомуна БЭК тарабынан которулууга тийиш болгон акча каражаттарын;
- БЭКтин товардык өнүмүн (мындан ары – ТБЭК) – электр энергиясынын келип түшүүчү пландык көлөмүн керектөөчүлөр үчүн электр энергиясына тийиштүү тарифине көбөйтүү жолу менен,  жеткирилген электр энергиясы үчүн керектөөчүлөр тарабынан БЭКтерге которулууга тийиш болгон акча каражаттарын;
- өткөн айдын 1-күнүнө карата БЭК үчүн дебитордук/кредиттик карыздарынын өлчөмүн аныктайт;
2) өткөн ай үчүн электр энергиясынын көлөмү жөнүндө иш жүзүндөгү маалыматтардын негизинде;

- «Электр станциялар» ачык акционердик коомунун жана «Кыргызстан улуттук электр тармагы» ачык акционердик коомунун үлүшүнө иш жүзүндө келип түшкөн акчалай каражаттарын белгилейт;
- «Электр станциялар» ачык акционердик коомунун (мындан ары – ЧЭС) жана «Кыргызстан улуттук электр тармагы» ачык акционердик коомунун (мындан ары – ЧКУЭТ) үлүшүнө товар продукциясы менен акча каражаттарынын иш жүзүндө келип түшүүсүнүн ортосунда четтөөнүн өлчөмүн аныктайт;
3) ушул пункттун 1 жана 2-пунктчаларында көрсөтүлгөн маалыматтардын негизинде энергетика компанияларынын ортосунда акча каражаттарынын үлүштүк бөлүнүшүн аныктайт:
- «Электр станциялар» ачык акционердик коомунун үлүшү (мындан ары – ҮЭС) ҮЭС = ТЭС +/- ЧЭС формуласы боюнча эсептелет;
- «Кыргызстан улуттук электр тармагы» ачык акционердик коомунун үлүшү (мындан ары – ҮКУЭТ) ҮКУЭТ = ТКУЭТ +/- ЧКУЭТ формуласы боюнча эсептелет;
- БЭКтин үлүшү (ҮБЭК) ҮБЭК = ТБЭК - ҮЭС - ҮКУЭТ формуласы боюнча эсептелет.

Энергетика компаниялардын транзиттик эсебине акча каражаттарын күн сайын бөлүштүрүү ар бир компаниянын ТБЭК бир айлык планына карата пайыздык катышта эсептелген үлүшүнүн негизинде аныкталат. 

4. Отун-энергетикалык комплексти жөнгө салуу боюнча ыйгарым укуктуу мамлекеттик орган энергетика компанияларынын ортосунда акча каражаттарын үлүштүк бөлүштүрүү жөнүндө буйрукту ай сайын чыгарат жана 10-күнгө чейин акча каражаттарын транзиттик эсептен жогоруда аталган компаниялардын эсебине күн сайын которуу үчүн атайын укуктуу банкка жөнөтөт.

5. Акча каражаттарын үлүштүк бөлүштүрүү жөнүндө буйрук төмөндөгү маалымат булактарынын негизинде чыгарылат:

- энергетика компаниялардын бекитилген техникалык-экономикалык көрсөткүчтөрү;

- энергетика компанияларынын ар айлык отчеттук маалыматтары жана «Кыргыз энергетика эсеп борбору» ачык акционердик коомунун (мындан ары - КЭЭБ) маалыматтары;

- атайын укуктуу банктын акча каражаттарынын иш жүзүндө келип түшүүсү жөнүндө маалыматтары.

6. Акча каражаттарын үлүштүк бөлүштүрүү жөнүндө буйрукта төмөнкүлөр чагылдырылат:

- энергетика компанияларынын ортосунда акча каражаттарын бөлүштүрүүнүн пайызы;

- БЭК үчүн акча каражаттарын жыйноонун пландык көрсөткүчтөрү;

- ар бир энергетика компаниясы үчүн акча каражаттарынын үлүшү.

7. Акча каражаттарын үлүштүк бөлүштүрүү жөнүндө буйруктун көчүрмөлөрү КЭЭБ жана энергетика компанияларына да жөнөтүлөт.

